
In ro contorno santa netteziña

Han fæto ri Borgheixi, e ri villen

No gh'han lasciaoù ni brenno, ni fariña,

E han portaoù tutto in casa dri çitten.

Ra tò truppa a cavallo, e fantaçiña

In sto mœuo patirà famme da chen:

Ti me diræ ghe penserà l'armà

Dre Nave, e dre Galere, ch'en in mâ:

Dunque ti ti comandi ascì a ri venti,

Che saran pronti a fâte ro piaxei?

Ro Má chi è sordo a lagrime, e lamenti,

Sempre se cêgherà a ro tò vorreì?

Ni averan pêto queste nostre genti

Questa votta de fâtera un pô veì

Con mette in Mâ dre quære, e dre latiñe;

Dre nave, dre galere, e bregantiñe.

Signor, doggia vittoria te besœugna

De quest'impreiza per aveine onò.

Se uña votta ti perdi, gran vergœugna

Te pœu caosâ con danno assæ maggiô:

Se ra tò armá vortasse ra çigœugna,

Da ra nostra battûo con tò dorô,

Ro resto mœu de famme (addio Battiña)

Cose te serve pœu vinçe in mariña?

Se ti t'incaschi, e ti è testardo e duro

De no aççettá sta paxe, e st'union

(Demando scusa) che çerto e seguro

Sto tò conseggio è poco giusto e bon,

Prega Dio, che un penscero assæ ciù puro

Te faççe aoura cangiá d'oppinion,

Che ti gôvi ro fruto dri tò stenti,

A che l'Asia respire da ri centi.

Voî, che compagni seì dro ben, dro má,

In grazia non ghe dæ sotta dro dîo:

Tanta fortuña non ve faççe insciâ,

Chi ve doggie dra guerra a ro partîo.

Fuzzîo da ra borrasca un mariñá

Presto o vôze ra prôa a ro sò nîo.

Fæ così voî, non dæ conseggio storto:

I venti peisan, retiræve in porto.

Alete chì finì ra sò parlata:

E tutti ri Offiçiali sciarattæ,

Ciarlattando, e façendo dra taggiata,

Den da capî, che se n'eran stuffæ.

Gofreddo dê ben presto uña girata

E dopo aveiri ben tutti squadræ,

O se voltò ver quello dra proposta,

E ghe dê in pochi dîti sta risposta.

Sciô Alete, e con ro douçe, e con l'amaro

Emmo sentîo ra vostra esposizion,

E se a ro vostro Ræ mi ghe son caro,

Grazie ch'o m'usa, e me ne têgno bon;

Ma che deghemmo pœu consideraro

In liga con ri Turchi e in union,

Mi ve dirò segondo ro mæ fâ

Con ro cœu sccetto cose me ne pâ.

